Darlleniadau Dramatig

Stori'r gweithwyr yn y winllan
Mathew 20: 1-16
Iesu
Dyma sut mae’r Un nefol yn teyrnasu – mae fel dyn busnes yn mynd allan gyda’r wawr i gyflogi pobl i weithio yn ei winllan. Cyn eu hanfon i’w winllan cytunodd i dalu’r cyflog arferol iddyn nhw o un darn arian am ddiwrnod o waith. Yna, tua naw o'r gloch y bore, aeth allan eto a gweld rhai eraill yn sefyllian o gwmpas sgwâr y farchnad yn gwneud dim byd:

Dyn busnes
Os ewch chi i weithio yn y winllan i mi, tala i gyflog teg i chi. 

Iesu
Felly i ffwrdd â nhw. (SAIB)  Gwnaeth yn union yr un peth pan aeth allan tua chanol dydd, ac yna eto am dri o'r gloch y pnawn. Hyd yn oed am bump o'r gloch y pnawn gofynnodd i ryw bobl:

Dyn busnes
Pam dych chi’n sefyllian yma yn gwneud dim byd trwy’r dydd?
Dyn 1
Does neb wedi'n cyflogi ni.
Dyn busnes
Ewch i weithio yn y winllan i mi.
Iesu
Pan oedd hi wedi mynd yn hwyr, galwodd perchennog y winllan ei fforman, ac meddai wrtho: 

Dyn busnes
Galw'r gweithwyr draw a talu eu cyflog iddyn nhw. Dechreua gyda'r rhai olaf i gael eu cyflogi a gorffen gyda'r rhai cyntaf.
Iesu
Dyma’r gweithwyr oedd wedi dechrau tua pump o'r gloch y pnawn yn dod ac yn cael un darn arian bob un. Felly pan ddaeth y rhai gafodd eu cyflogi yn gynnar yn y bore, roedden nhw’n disgwyl derbyn mwy. Ond un darn arian gafodd pob un ohonyn nhw hefyd. Wrth dderbyn eu tâl dyma nhw'n dechrau cwyno:

Dyn 2 
Dim ond am awr weithiodd y rhai olaf yna, a dych chi wedi rhoi'r un faint iddyn nhw ag i ni sydd wedi gweithio’n galed drwy’r dydd.
Dyn busnes
(wrth Dyn 2) Gyfaill, dw i ddim yn annheg efo ti. Gwnest ti gytuno i weithio am y cyflog arferol, hynny ydy un darn arian am ddiwrnod o waith. Felly cymer dy gyflog a dos adre. Fy newis i ydy rhoi’r un faint i'r person olaf un i gael ei gyflogi. Mae gen i hawl i wneud beth fynna i efo f'arian fy hun! Ai bod yn hunanol wyt ti am fy mod i'n dewis bod yn hael?  (SAIB)
Iesu
(gan edrych o’i gwmpas) Felly bydd y rhai sydd yn y cefn yn cael bod ar y blaen a'r rhai sydd ar y blaen yn cael eu hunain yn y cefn.

